
ИШТИН ЖАЛПЫ  МҮНӨЗДӨМӨСҮ
Диссертациялык теманын актуалдуулугу. Изилденүүчү тема илимий-таануу көз карашта шексиз кызыгууну жаратат, анткени айылдык аялдардын азыркы социалдык абалы коомдо болуп жаткан бардык процесстерди жана кубулуштарды чагылдырат. Бул маселелер чөйрөсүн изилдөө экономикалык, саясый, маданий, диний ж.б. факторлордун кайсы бир жеке топко (ал топ өзү эле калктын жарымын түзүп турса да) таасирин эле эмес, бүтүндөй коомдун абалына таасирин аныктоого мүмкүндүк берет. Кыргызстан коомунун социалдык түзүлүшүн, анын элементтерин, алардын ролун изилдөө – социология илиминин негизги милдеттеринин бири. Акыркы мезгилдерде коомдун социалдык түзүлүшү жана анын элементтеринин социалдык статусу сапаттык жактан өзгөрүлдү. 
Акыркы он жылдарда болгон социалдык, экономикалык, маданий, саясый өзгөрүүлөр коомдунсистема катары өзгөрүшүнө гана эмес, ал системанын субъекттери катары инсандарды жаңыланышына да алып келди. Мындай “жаңылануунун” терс таасирлери айылда да көрүнүп, анын шаар менен экономикалык, маданий байланыштары бузулуп, айылдардагы социалдык процесстердин туруктуулугу кескин төмөндөдү. Бул тез өзгөрүлүп жаткан социалдык-экономикалык шарттар айылдык аялдардын да социалдык статусунда өзгөрүүлөрдү пайда кылды. Айылдык аялдар коомдо өз алдынча социалдык-демографиялык топту түзөт. Алар коомдо түрдүү ролдук милдеттери, социалдык-психологиялык өзгөчөлүктөрү менен айырмаланышат. 
 Ошол эле учурда, айылдык аялдардын абалы турмуштук кыйынчылыктар жана карама-каршылыктардын татаал комплекси менен мүнөздөлөт. Алардын көпчүлүк бөлүгү реформа жүргүзүүдөгү кемчиликтердин, каталардын табигый натыйжасы болгон, айылдын социалдык өнүгүшүндөгү кризистик кубулуштар менен шартталган. Бул маселелердин арасында жашоонун төмөнкү деңгээли, социалдык жактан корголбогондук эле эмес, турмуштук перспективалардын жоктугу да бөлүп турат. Тактап айтканда, кыргыз аялдары үчүн үй-бүлөдөгү реалдуу абалы жана алардын күтүүлөрүнүн ортосундагы олуттуу айырма, о.э. үй-бүлөлүк жашоодон төмөнкү канааттануу мүнөздүү.
Айылдык аялдардын өз турмушунун көп өңүттөрүнөн өтө нараазычылыгы алардын,  адамдардын өз турмуш-тиричилик шартынан канааттануу деңгээлин мүнөздөөчү көрсөткүчтөрдүн системасы катары аныкталуучу, жалпы жашоо сапатын төмөндөтөт. Жашоо сапатынын төмөндүгү эмгек мотивациясын төмөндөтөт, пассивдүүлүк жана апатияны күчөтөт, социумда жогорку конфликтүүлүктү жана келечек алдындагы коркуу сезимдерин пайда кылат.Азыркы айылдык аялдардын көпчүлүк бөлүгүнө өз турмушун пессимисттик кабылдоо типтүү. А түгүл, алардын социалдык статусун мүнөздөөчү кризистик белгилер, эң эле жөнөкөй жашоо маселелери гана түйшөлткөн айылдык аялдарга карата, жашоо сапаты жөнүндөгү суроону коюунун тууралыгы өзү шектенүүнү жаратат. 
Өлкөдө түзүлүп жаткан жаңы социалдык чөйрө аялдар социумуна жаңы талаптарды коюуда, айылдык аялдардын коомдун социалдык түзүлүшүндөгү абалын,социалдык ролдорунун мазмунун, диапозондорун өзгөртүүдө.Бул алардын социалдык статусун өзгөрүшүндө чагылдырылган. Азыркы шарттарда айылдык аялдардын жаңы социалдык-экономикалык мамилелерге, нравалык-этикалык нормаларга көнүгүшү (адаптация), алардын, социалдык статустун элементтери  болгон, баалуулук багыт алууларын жана руханий дүйнөсүн изилдөө актуалдуу маселелер болуп саналат.
Кыргызстан коомундагы аялдардын азыркы ордун жана ролун, алардын коомдук турмуштун бардык чөйрөлөрүнө кирүү шарттарын жана механизмдерин изилдөө жаңы социалдык-экономикалык мамилелерге негизделген коомдун калыптануу баскычында өзгөчө маанилүү. Азыркы учурда Кыргызстанда экономикалык кризистин руханий кризис менен өз ара айкалышы байкалууда, анын натыйжасында учурдагы  айылдык кыргыз аялдарынын социалдык статусу өзгөрүүдө. Жалпысынан, айылдык аялдардын социалдык статусун изилдөөнүн актуалдуулугузаманбап коомдун эволюциясы менен аныкталат, өз кезегинде ал өзүнө конкреттүү этноско таандык улуттук өзгөчөлүктөрдү камтыйт.
Калктын негизги катмарларынын жашоо жыргалчылыгы боюнча кыргызстан айылы рыноктук реформаларга чейинки деңгээлге жете элек. Социалдык теңсиздиктин жана жакырдыктын өсүшү, өндүрүштүн төмөндөшү айылдык социалдык чындыктын мүнөздүү белгилери болуп калды. Айылдын социалдык түзүлүшүнүн өзгөрүшү үй-бүлөлүк чөйрөдө да, анын социалдык институт катары дүйнөлүк жана шаардык өнүгүү процесси менен  дал келүүчү, түзүлүштүк жана функционалдык өзгөрүүлөргө алып келди. Коомдун өткөөл мезгилинде айылдык аялдардын 42 %ы үчүн бекем ден соолук, 33 %ы үчүн – үй-бүлөлүк бакыт, сүйүү, 26 %ы үчүн материалдык жактан жетиштүүлүк эң баалуу. Жумуштуу айылдык аялдардын басымдуу көпчүлүгү (87,2 %) үчүн акыркы көрсөткүч башкы болуп саналат. Бүгүн айылдык аялдар үчүн эң негизгиси – бул өлбөстүн күнүн көрүү (выживание), өздөрүнүн эң зарыл муктаждыктарын канааттандыруу. Кыргызстандагы азыркы абал (экономикалык кризис, социалдык, саясый жана улуттар аралык мамилелердеги чыңалуу, коомдун материалдык жана социалдык жактан жиктелишинин өсүшү ж.б.) айылдык аялдардын көйгөйлөрүн курчутту. Бул айылдык аялдардын басымдуу бөлүгүнүн негизги социалдык функцияларын аткаруу шарттары начарлап кеткенинен кабар берет. Мындай түзүлгөн кырдаал айылдык аялдардын социалдык көйгөйлөрүн изилдөөнүн өзгөчө актуалдуулугун шарттайт.
Айылдык аялдардын приоритеттеринин өзгөрүшү коомдун негизги социалдык институту катары үй-бүлөгө да таасир берди. Айылда жумушсуздар арасында атаандаштыкка жөндөмсүз жумушчу күчүн түзгөн аялдардын үлүшү өсүүдө. Акы төлөнүүчү кызматтардын системасы дээрлик толук бойдон бузулган же жогорку баага байланыштуу калкка жеткиликтүү эмес, мектепке чейинки мекемелерге, үй-бүлөлүк эс алуунун ар кандай түрлөрүнө жетишүү мүмкүнчүлүктөрү төмөндөдү. Мындай курч экономикалык кризис шартында айылдык аялдарга үй-бүлөдөгү жумуштарды аткаруу боюнча жүк көбөйдү. Бул факторлор айылдык аялдардын жашоо ишмердүүлүгүнө тиешелүү көйгөйлөрдү изилдөөнүн маанисин жогорулатат. 
Социологдор, философтор, экономисттер жана башка адистер тарабынан калктын айылдык жашоо образынын гендердик өңүтүнө жеткиликтүү көңүл бурулбай, кыргызстан коомунун трансформация шартындагы айылдык аялдардын социалдык статусунун өзгөрүшүнө социологиялык талдоо жүргүзүлгөн эмес. Айылдык аялдардын баалуулук багыт алуу системасына арналган атайын изилдөөлөрдүн жоктугу; айылдык аялдардын социалдык статусун аныктоочу негизги көрсөткүчтөрдүн жана факторлордун жаратылышы, алардын өз ара аракеттениши жана таасирлери жеткиликтүү деңгээлде ачылбаганы изилденүүчү көйгөйдү иликтөөнү дагы татаалдантат. 
Ошентип, акыркы жылдары аялдардын социалдык статусунун түрдүү өңүттөрүнө багытталган бир катар кызыктуу иштердин басылганына карабастан, айылдык аялдардын социалдык тобуна карата аталган маселе чаржайыт каралып, аймактык өзгөчөлүктөр иш жүзүндө эске алынган эмес. 
Кыргызстандын социалдык-экономикалык өнүгүү шартында айылдык аялдардын потенциалын жогорулатуунун негизги багыттарын жана динамикасын изилдеген эмгектер, бийлик органдарын айылдык аялдардын азыркы социалдык абалын өзгөртүүгө багыттоочу иштер да жок. Азыркы мезгилде кризисти башынан кечирип жаткан үй-бүлөдөгү аялдардын абалы, өзгөрүлүп жаткан кыргызстан коомунда калыптанып жаткан жаңы коомдук мамилелерди гумандаштырууга аялдардын таасири терең илимий талдоону талап кылат. Ушул абалдар жана изилденүүчү көйгөйдүн актуалдуулугу, анын жеткиликтүү изилденбегендиги диссертациялык иштин темасын, изилдөө объектин жана предметин, ошондой эле анын негизги максатын, конкреттүү милдеттерин шарттады.
Диссертациянын темасынын ири илимий программалар менен байланышы. Автордун катышуусу менен жүргүзүлгөн социологиялык изилдөөлөр: Кыргыз-Орус Славян Университетинин ЮНЕСКОнун Кластердик офиси колдогон, ЮНЕСКОнун «Конституциялык укук жана гендердик саясат» кафедрасы тарабынан жана «Тең укуктар жана мүмкүнчүлүктөр» институтунун колдоосу менен Кыргызстандын бийик тоолуу аймактарында жүргүлгөн: «Айылдык аялдардын чечим чыгарууга катышуу укугу» деген темада социологиялык изилдөө (июль-сентябрь 2004-ж.); ошол эле институтунун алкагында: «Калктын укуктук билимин кеңейтүү аркылуу сексуалдык жана репродуктивдик ден соолугун жана мүмкүнчүлүктөрүн жакшыртуу» (май-июнь 2003-ж.) темадагы социологиялык изилдөө. Ошондой эле КР билим берүү министрлиги тарабынан жүргүзүлгөн «Гендердик көз караштарды үй-бүлөлүк тарбияга киргизүү» (апрель-сентябрь 2003-ж.) деген теманын алкагындагы изилдөөлөр менен байланышта.
Автор өз алдынча: «Ажырашкан аялдар жана эркектердин арасындагы жалгыздык маселеси» (2000-ж.), «Аракечтик социалдык терс көрүнүш катары» (июнь, 2002-ж.),«Айылдык аялдардын потенциалын көтөрүү» (июль-сентябрь, 2002-ж.)деген темаларда,о.э. “Тең укуктар жана мүмкүнчүлүктөр” институтунун колдоосу менен «Аялдардын жерге болгон укуктарын изилдөө» (март, 2004-ж.)деген темада социологиялык изилдөөлөрдү жүргүзгөн. 
Мындан тышкары, диссертант акыркы жылдардагы Кыргызстандагы социалдык-экономикалык өзгөрүүлөрдү чагылдырган расмий жаңы статистикалык басылмалардын маалыматтарын, эл каттоолордун жыйынтыктары кеңири колдонгон. 
Диссертациялык изилдөөнүн объектиси катары айылдык аялдар алынган. 
Диссертациялык изилдөөнүн предмети болуп айылдык аялдардын социалдык маселелери. 
Диссертациялык изилдөөнүнмаксаты айылдык аялдардын заманбап социалдык маселелерин теориялык жана эмпирикалык талдоо, аларга терс таасирлерин тийгизген негизги себептерди жана факторлорду социологиялык усулдарды колдонуу менен ачып берүү.
Коюлган максатка жетүү үчүн диссертацияда төмөндөгүдөй милдеттер аныкталды:
· «гендер»түшүнүгүн түрдүү концепциялардын негизинде аныктоо, о.э.айылдык аялдардын социалдык маселелериниликтөөнүн негизги теориялык ыкмаларын талдоо;
· айылдык аялдардын коомдун заманбап шарттарына социалдык көнүү өзгөчөлүктөрүн жана гендергеконцептуалдык көз караштарын аныктоо;
· «акы төлөнбөгөн» үй тиричилик эмгегинин келип чыгуу себептерин изилдөө жанаайылдык аялдардын жаңы шарттардагы социалдык-экономикалык, маданият,билим берүү көйгөйлөрүн ачып көрсөтүү; 
· диний (ислам) укуктарына негизделген салттарды, алардын айылдык аялдардын коомдук жигердүүлүгүнө тийгизген таасирлерин изилдөө; 
· айылдык аялдардын жергиликтүү коомчулук деңгээлинде башкаруучулук чечимдерди кабыл алуудагы социалдык көйгөйлөрүн талдоо;
· теориялык корутундуларды негиздөө жана айылдык аялдардын социалдык көйгөйлөрүн чечүүжана айыл шартында гендердик теңдикти камсыз кылуунун мамлекеттик механизмдерин өркүндөтүү боюнча илимий-практикалык сунуштарды иштеп чыгуу. 
Изилдөөнүн илимий жаңылыктары. Иште айылдык аялдардын жергиликтүү деңгээлдеги социалдык көйгөйлөрүналгачкы ирет комплекстүүсоциологиялык изилдөө, анын сандык жана сапаттык көрсөткүчтөрүн жана аялдардын социалдык-гендердик статусун терең илимийталдоо камтылган. Ошондой эле, анда: 
· гендер проблематикасынын маңызы, анын негизги илимий түшүнүктөрү, аялдар маселелерине болгон негизги мамилелер жана концепциялар, о.э. изилдөө методологиясы талданган; 
·  алгачкы ирет бийик тоолуу Нарын облусунун Алыш жана Ат-Башы айылдарынын, Ысык-Көл облусунун Тасма, Талды-Суу айылдарынын жана Чуй облусунун Жайыл, Кемин, Ысык-Ата райондорунунайылдык аялдарынын социалдык-экономикалыккөйгөйлөрүнө салыштырмалуу талдоо жүргүзүлгөн; 
·  диссертацияда аялдардын «көрүнбөс» үй тиричилиги менен алек болушунун себептери жана алардын өткөөл кыргыз коомундагы өзгөчөлүктөрү аныкталып, о. э. гендердик маселелерге социалдык - саясый процесстердин тийгизген таасирлери ачып көрсөтүлгөн; 
· кыргызстан коомунун өзгөрүү шартында айылдык аялдардын руханий дүйнөсүнө жана баалуулук багыт алууларыны, о.э. айылдагы гендердик стереотиптерге социализация агенттеринин, ислам укуктарына негизделген каада-салттардын таасирлери аныкталган;
· айылдык аялдардын үй-бүлөдөгү орду, аныэркектердин абалы менен салыштыруу, алардын үй-бүлөлүк абалынын жергиликтүү деңгээлдеги башкаруучулук чечимдерди кабыл алууга тийгизген таасирлери жана чечим кабыл алуудагы аялдардын эркектер менен тең укуксуздугунун негизги себептери каралган, аларганегиздүү аныктамалар берилген; 
· гендердик теңдикке жетүү үчүн айылдык аялдардын мүмкүнчүлүктөрүн жогорулатуунун негизги жолдору сунушталып, концептуалдык мамилелер иштелип чыгылган. Айылдык аялдардын социалдык статусун көтөрүүнүн негизги бир шарты катары үй-бүлөлүк тиричилик мамилелерин бекемдөө зарылдыгы негизделген.
Изилдөөнүн эмпирикалык маалымат негизинавтордун Чүй, Нарын жана Ысык-Көл облустарында 2002, 2004, 2010-жылдары жүргүзүлгөн өздүк конкреттүү социологиялык изилдөөлөрүнүн натыйжалары, КРнын Мамлекеттик статистика комитетинин статистикалык жыйнактарында берилген расмий маалыматтар, КРда өткөрүлгөн эл каттоолордун (1999, 2009-жж.) жыйынтыктары түздү.  
Диссертациялык изилдөөнүнтеориялык жана практикалык мааниси заманбап доордогу гендердик теңсиздиктин келип чыгуу өзгөчөлүктөрүн ачып көрсөтүшүндө. Жүргүзүлгөн изилдөөнүн натыйжалары айыл аялдарынын социалдык көйгөйлөрү жөнүндөгү билимдин кеңейишин камсыз кылат. Алынган жыйынтыктар бул маселенинжалпы методикалык жана теориялык негиздерди иштеп чыгууда, анытереңдетип изилдөөдө колдонулушу мүмкүн.
Бул диссертациянын жыйынтыктарынжана жоболору мамлекеттик бийлик органдары бийик тоолуу Нарын облусунун Алыш, Ат-Башы айылдары менен, Ысык-Көл облусунун Тасма, Талды-Суу айылдарындагы жана Чуй облусунун Жайыл, Кемин, Ысык-Ата райондорундагы жакырчылыкты аныктоодо,гендердик саясат маселелерин чечүүдөгү практикалык ишмердүүлүгүндө колдонууга болот.Диссертациянын мазмуну социология боюнча окуу материалдарын, атайын курстарды, программаларды иштеп чыгууда, курстук жана дипломдук иштерди жазууда колдонулушу мүмкүн.
Изилдөөнүн натыйжаларынынэкономикалык мааниси. Изилдөөнүн натыйжасында алынган корутундулар жакырчылыктын жана жумушсуздуктун феминдешүү багыттарын жана жоюуу боюнча программаларды түзүүдө, ошондой эле аялдардын социалдык абалын жакшыртуу жана алардын аймактык жана жалпы улуттук деңгээлдердеги ролун жогорулатуу боюнча узак мезгилдик программаларды түзүү үчүн колдонсо болот.
Коргоого чыгарылган диссертациянын негизги жоболору: 
1.  Коомубуздагы гендердик абал эркектер менен аялдардын ортосундагы калыптанган эмгектин жана социалдык ролдордун бөлүштүрүлүшүн мүнөздөйт. Мындай бөлүштүрүлүшү адамзаттын алдында турган жаңы тарыхый максаттарга дал келбестен, айылдык аялдардын жекече өнүгүшү жана чыгармачылык потенциалын ачып көрсөтүү үчүн жетиштүү мүмкүнчүлүк бербейт. Андыктан, заманбап кыргыз коомунда айылдык аялдар, субъективдүү көз караштарына карабастан, социалдык абалы топтун социалдык статусу, укуктары жана милдеттери, эркиндиктери жана артыкча укуктары аркылуу аныкталган өзгөчө социалдык - демографиялык топ болуп саналат. Ошондой эле, айылдык аялдардын социомаданий жактан өзүн-өзү көрсөтүүсүнүн негизги эки багыты белгиленген – салттык жана батыштык.   
2. Айылдык аялдардын социалдык-экономикалык, саясий, маданий жана билим берүү тармактарындагы көйгөйлөрү айылдардагы гендердик теңсиздиктин себептерин толук чагылдырууга мүмкүндүк берет. Айылдык аялдардын социалдык абалын көтөрүү аялдардын баш ийүү статусунан коомдук өнүгүү ресурс катары интеллектуалдык, экономикалык, саясый, социалдык жана маданий жигердүү субъект – статусуна өтүшүнө мүмкүнчүлүк берет. Бул маселелерди айылдык аялдардын социалдык абалынын мазмунун жана өзгөрүү динамикасын кыргыз коомунун жана анын аймактарынын социалдык түзүлүшүнүн өзгөрүү контекстинде чагылдыруучу интегративдик мамиле позициясынан талдоо мүмкүн. Азыркы шарттарда көпчүлүк аялдар үй-бүлөсүн экономикалык жактан колдоо үчүн жигердүүлүк көрсөтүүгө мажбур экендигин изилдөөнүн натыйжалары көрсөттү. Көпчүлүк учурда ушул аялдар үй-бүлөнүн зарыл муктаждыктарын камсыз кылат. Мындай абалда, үй-бүлөдөгү ролдордук кызматтардын алмашуусу жүрүп,  үй-бүлөлүк ички «климаттын» начарлашы байкалат.Ал көп учурларда үй-бүлөнүн бузулушуна алып келет.  
3. Гендердик стереотиптерди түшүнүү жана талдоо өтө маанилүү, себеби кыргыздардын салттык маданиятында «эркек» деген түшүнүк жигердүүлүк, күч, маданияттуулук, рационалдуу, жарык жана толуп-ташкан деген, ал эми «аял» – эне, хаос, жаратылыш, жигердүү эмес, алсыз, эмоционалдуу деген маанилерди элестетет. Эркек социалдык-чыгармачыл, жигердүү, жаратуучу башат катары, ал эми аял – пассивдүү-жаратылыштык күч катары каралат. Эркектер менен аялдарга карама-каршы социалдык ролдор ыйгарылат. Эркектер ‒ «багуучусу», үй-бүлөдө жалпы башкаруу милдеттерин аткарышып, балдардын тартиптүүлүгүнө жооп беришет; аялдар – үй-бүлө үй тиричилигинин милдеттерин аткарышы керек жана үйдө жылуулукту жана жайчылыкты камсыз кылат. Ушул айтылгандардан эле сөз, эркектер менен аялдардын кызматтарынын жөнөкөй  бөлүштүрүлүшү жөнүндө эмес, аялдардын эркектерге баш ийиши, иерархия жөнүндө да болуп жаткандыгы көрүнүп турат. Андан сырткары айылдык аялдардын жашоо сапаты алардын турмуш шартынын чыныгы шарттарын жана бул топту түзгөн өкүлдөрүнүн субъективдүү сезимдерин мүнөздөөчү көрсөткүчтөрдүн биримдиги болуп эсептелет. Алар аялдардын жашоосун уюштуруу негизин түзгөнбаалуулук максаттарынын ишке ашуу жана керектөөлөрүнүн канааттандырылуу көрсөткүчтөрүн өзүнө камтыйт. Жашоо сапатынын көрсөткүчтөрү, бир жактан, минималдык социалдык стандарттардын, экинчи жактан, коомдун ресурсттук мүмкүнчүлүктөрүнүнөз ара катышында бааланышы керек. Жашоо сапатынын субъективдүү өңүтү айылдык аялдардын, тандап алган жашоо стратегияларынан түздөн-түз көз каранды болгон, өз турмуш шарттарынан канааттанышынан белгилүү болот.
4. Азыркы убакытта айыл аймактарындагы аялдардын эмгек рыногундагы абалын кризистик деп мүнөздөө керек. Эркектер менен аялдардын экономикалык жана эмгектик жигердүүлүгүнүн бирдей деңгээли жана тибинин карабастан, айылдык аялдар жашоо циклинин аягына чейин горизонталдык жана вертикалдык сегрегация шарттарында эмгектенүү менен, орточо аз айлык акы алышат. Кесиптик чөйрөдөгү жыныс белгиси боюнча сегрегация айылдык аялдардын өз жөндөмүн ишке ашырууда  чектөөлөргө, жакырчылыктын феминизацияланышына, өзүн социалдык сезүүсүнүн начарлашына, социалдык абалынын жана статусунун төмөндөшүнө, ошондой эле каръералык тепкичтеги өсүшүнө чектөөгө алып келет. Эркектердин акыл, физикалык күчү сыяктуу табигый сапаттарына, о.э. калк үчүн эркектердин башкаруучу болушу көнүмүш болгондуктан жергиликтүү коомчулукта эркек башкаруучулардын/жетекчилердин пайдасына алдын-ала ишеним бар. Эмпирикалык маалыматтар да мусулман нормаларынын жана кадимки укук нормаларынын ар кандай гендердик өңүттөрүн эң эле толук чагылдырат. 
5. Жергиликтүү коомчулук деңгээлинде саясий лидерликке жетүү үчүн, аялдарга кошумча билим жана тажрыйба алуу үчүн убакыт зарыл. Бул багытта айылдык аялдарга кошумча колдоосуз кыйын болот. Айылдык аялдарга мындай колдоону жергиликтүү коомчулуктагы чечүүчү болгон кишилер, жергиликтүү бийлик органдары, жергиликтүү коомчулуктун курамына кирген аялдардын өзүдөрү бериши мүмкүн. Ошону менен бирге, айыл коомчулугу эркектер тарабынан башкарылат, ошондуктан башкаруу позициясына умтулган аялдарга болгон мамиле жакшы болсо нейтралдуу, болбосо кастык мамиле болот. Мындай кастык кырдаалда айылдык аялдардын лидерлик дарамети көп эсеге төмөндөйт. Коомчулук тараптан моралдык айыптоону, кабыл албоону, а түгүл айылдык аялга жалгыз көтөрүү кыйын. Кесипкөйлүктүн төмөнкү деңгээли аялдарга үй-бүлөнүн ресурстарын чындап башкарууга мүмкүндүк бербейт.   
6. Диссертант айылдык аялдарга карата басмырлоону түп-тамырынан жоюуга багытталган иштердин комплекси боюнча практикалык иш-чараларды сунуштаган. Айылдык аялдарга карата алардын укуктарына маани бербегендик түрүндөгү пассивдүү формадагы басмырлоо кездешээрин моюнга алуу керек. Юридикалык билимдин төмөнкү деңгээли айылдык аялдардын өз укуктарын ишке ашырууну жана алардын көпчүлүгүнүн өз укуктары жөнүндө кабарынын жоктугу, айылдык аялдарга өз укуктарынын коргоого мүмкүндүк бербейт. Аймактын өзгөчөлүктөрүн эсепке алуу менен айылдык аялдардын абалын жакшыртуу үчүн мамлекеттик максаттуу программаларды иштеп чыгуу максатка ылайыктуу. О.э.айылдык аялдарга өз өлкөсүнүн жашоосуна толук катышууга мүмкүндүк берүүчү, билим берүү чөйрөсүндө тең укуктуулукка жетүү үчүн бардык керектүүчараларды кабыл алуузарыл. 
	Изденүүчүнүн жеке салымы. Кыргыз-Орус Славян	 Университетинин Тең укуктар жана мүмкүнчүлүктөр институту тарабынан (2002, 2003, 2004-жж.) өткөрүлгөн социологиялык изилдөөлөрдүн алкагында социолог сапатында автор социологиялык изилдөөнүн программасын, сураманы иштеп чыгууда, сурамалардын жараксыздарын текшерүүдө жана алынган маалыматтарды математикалык кайра иштетүүдө катышкан. Ошондой эле, маалыматтарды жыйноо жана талдоонун социологиялык усулдарынын комплексин колдонуу менен (2010-2011-жж.) автордук изилдөөлөр өткөрүлгөн. Алынган натыйжалардын негизинде айылдык аялдардын социалдык абалын жакшыртуу боюнча сунуштар иштелип чыккан.  
Изилдөөнүн натыйжаларынын апробациялары. Коргоого алынып чыгып жаткан жоболор менен автор көптөгөн республикалык жана эл аралык деңгээлдердеги түрдүү илимий конференцияларда баяндама жасаган. Алардын арасында: «Түрк дүйнөсүндө социология: өтүмүшү, бүгүнү, келечеги» конференциясында (Бишкек ш., октябрь 2007-ж.) «Эркекти лидер катары кабыл алуу стереотиби» дегентемада; «Көз карандысыз Кыргызстандын калыптанышындагы парламенттин ролу» эл аралык конференциясында(Бишкек ш., октябрь 2011-ж) «Парламенттик башкаруудагы үй-бүлөнүн ролу»  дегентемада; «Ислам жана үй-бүлөлүк укук» деген эл аралык илимий-практикалык конференциясында (Бишкек ш., ноябрь 2011-ж) «Кыргызстан-дагы мусулмандардын үй-бүлөлүк укугундагы теңсиздиктер» дегентемада ж.б.Диссертациянын материалдары автор тарабынан «Инсан социологиясы», «Экономика социологиясы», «Жаштар социологиясы», «Этносоциология», «Коомдук чөйрөнүн социологиясы» ж. б. предметтерин окутууда колдонулган.
Изилдөөлөрүнүн натыйжаларынын жарыяланышы. Изилдөөнүн натыйжалары жана теориялык 11 макалада жана 1 монографияда (көлөмү 11,7 б.т.) чагылдырылган. 
Диссертациянын түзүлүшү жана көлөмү. Диссертация киришүүдөн, өзүнө алты бөлүктү камтыган үч баптан, корутундудан, колдонулган адабияттардын тизмесинен жана тиркемелерден турат. Иштин көлөмү 181 тексттик бет болуп, анын 13бетин киришүү, 148 бетин негизги бөлүк, 5 бетин корутунду жана сунуштар, 15бетин колдонулган адабияттын тизмеси жана19бет тиркемелер түздү.
ДИССЕРТАЦИЯЛЫК ИШТИН НЕГИЗГИ МАЗМУНУ
Киришүү бөлүмүндө теманын актуалдуулугу, диссертациялык иштин максаты жана милдеттери, изилдөөнүн жыйынтыктарынын илимий жаңылыгы жана коргоого алып чыга турган диссертациянын негизги жоболору, изилдөөнүн теориялык жана практикалык мааниси, изденүүчүнүн жеке салымы, диссертациянын жыйынтыктарынын апробациясы жана жарыяланышы, иштин түзүлүшү жана көлөмү камтылган.
Биринчи бап, «Аялдар маселесин изилдөөдөгү теориялык - методологиялык мамилелер: адабияттарга обзор», эки бөлүктөн турат. Анда аялдар маселелерин изилдеген адабияттар талданат, жыныс жана гендер проблематикасы менен байланышкан негизги түшүнүктөр системалаштырылып каралган. Аларды түшүнүүдөгү негизги теориялык-методологиялык мамилелер жана концепциялар ачып берилген. 
Биринчи бөлүк «Заманбап социалдык маселелердин гендердик келбети жана аялдар маселесин изилдөөдөгү социологиялык парадигмалары» деп аталат. Анда жыныс жана гендер маселелери менен байланышкан негизги илимий категорияларга берилген аныктамалар, аял маселесин изилдөөдөгү социологиялык парадигмалар жана классик-социологдордун көз караштары талданган [3;13;16;26;34;81;124;137; 145;156 ж.б.].
Биологиялык жыныстан (sex) айырмаланып, көпчүлүк учурда социалдык жыныс деп аталган,гендер (gender) социалдык системанын элементи болгон маданиятты түзгөн социалдык өлчөмдөрдүн бир түрү. Р. Столлер 1968-ж. алгачкы ирет «жыныс» менен «гендер» категорияларынын айырмачылыгын көрсөткөн. Жыныстардын формалдуу теңдиги биринчи жолу 1789-ж. Француз революциясынынэркиндик, теңдик жана бир туугандык лозунгдары аркылуу ишке ашкан. Феминизм кыймылы1795-ж. аялдарды өз алдынча инсан катары таануу, алардын социалдык статусун жогорулатуу үчүн күрөшкөн адамдарды“феминисттер” деп атаганда пайда болгон. Жыныстардын айырмачылыгын талдоодо француз жазуучу жана ойчулу С.де Бовуар өзүнчө орун ээлейт. Ал «Экинчи жыныс»китебининде «эркек» менен «аялдын» биологиялык айырмачылыгынатоктолуп, «аял болуп төрөлбөйт, аял болуп калыптанат» деген өзүнүн белгилүү тезиси менен аялдын эркек менен теңдигин далилдеген. 
Азыр аялдардын социалдык абалы, иш-аракети, эркектер менен болгон мамилеси жана психикасы азыр эркектердикине караганда тез жана түп тамыры менен өзгөрүп жатат. Ошол эле учурда дүйнөлүк коомчулук аялдардын эл аралык толук кандуу жарандык статуска умтулушун таанып, алардын мындай статусун жарандык жана саясый укуктары тууралуу эл аралык конвенция жана «декларация» менен бекитти [16, 97, 93].  
Бул багыттагы концепциялардын бири аялдардын «айырмачылык укугу» болуп, аны колдоочулар дүйнө «маскулиндешкен», б.а. тарых жана маданият дүйнөгө эркектердин көз карашы, табити, тандашы боюнча түзүлгөн жана аялдар өзүнүн дүйнөгө, тарыхка, маданиятка болгон өзгөчө көз карашын бекитпесе, анда алар «эркектер» коомунда сиңип жок болуп кетүү коркунучу бар деп эскертишкен [191]. ХХ кылымдын акыркы он жылдыгында аялдардын жарандык укук теориясы бурганактап өнүгүү доорун басып өтүп, М.Фуко, Ж.Лакан, Ж.Деррид, Ж.Делез ж.б. таасири астында постмодернисттик феминизм же постфеминизм пайда болду.
Кыргыз Республикасындагы үй-бүлө жана нике темасына арналган изилдөөлөрдүн баштоочусу Р. Ачылова болуп саналат. Анын көз карашында, үй-бүлөлүк жана нике мамилелери – бул үй-бүлөнүн түзүлүү, турукташуу жана кызматын аткаруудагы үзгүлтүксүз процесси [13,12,14,15]. А.Х. Карасаева айылдык аялдардын абалын объективдүү карап, аны жергиликтүү коомчулук деңгээлинде изилдеген [78,79,80,81]. А. Алдашева аялдардын арасында жумушсуздук жана жакырчылык көйгөйлөрүн иликтеген [3,4]. Ал эми А. Бикбулатованын эмгектеринде айылдык аялдардын жашоо шартындагы өзгөчөлүктөр, этносоциологиялык материалдардын негизинде айылдык кыргыз аялдарынын маданий социалдык калыптанышы талданган [26].  Репродукциянын жана жыныстарды тарбиялоонун гендердик аспекттери Г. Ибраеванын эмгегинде берилген [136], Г. Горборукованын эмгектери гендердик иденттүүлүккө арналган [75], Т. Шайдуллаеванын эмгектери үй-бүлөдөгү аялдардын алган ордуна арналган [166,168,169] ж.б. Ал эми теориялык-методологиялык жана практикалык суроолор боюнча  М. Артыкбаев [7,8], Б. Бектурганов [21,22,23,24], С. Нурова [121], К. Исаев [24], А. Жусубалиев [63], Ж. Жоробеков [62],Р. Салморбекова [141], Ж. Шадыманова [165] жана башкалардын эмгектерин айтсак болот.
Жыныстык айырмачылыктардын бир канча социалдык жана маданий негиздери бар, алар: (1) атайын аялга гана тиешелүү сапаттар жана «жыныстык айырмачылык» аялдарга социалдашуу аркылуу берилет; (2) коомдук өндүрүштө аялдар көпчүлүк учурларда жеке үй-чарбасы менен чектелүү менен коомдук иш-аракеттен четтеп калышат; (3) аялдарга негизинен маңызсыз жана көбүнчө басмырлоочу өндүрүш иштери тапшырылат; (4) коомдо аялдарды алсыз жана эркектерге эмоционалдык жактан көз каранды деген стереотип, идеология басымдуулук кылат.Аялдармаселелеринсоциологдор түздөн-түз материалдык жана рухий маданият катары карабаса да, функционалисттер өз изилдөөлөрүндө убакыт өткөн сайын алардын өзгөрө тургандыгын таап чыгышты. 
Өткөн кылымдын 80-90-жылдары феминисттик методология постмодернисттик феминизм же постфеминизм көз карашта каралып, чоң өзгөрүүлөргө туш болгон. Гендердик изилдөө – бул бир гана аял менен эркекти жанаүй-бүлө менен нике маселелерин изилдебестен, түрдүү ориентациядагы жана ар кандай жыныстык өзгөчөлүктөрдү да изилдей баштаган. «Sex» (жөн эле жыныс) терминине биологиялык жыныстык роль берилсе, «gender» терминине жыныстын белгилүү бир социалдык-маданий чөйрөдө жашоо ролу берилет. Бүгүнкү күндөгү социалдык жана гуманитардык илимдерде кабыл алынган негизги: гендерди социалдык жактан иштеп чыгуу теориясы; гендерди стратификацияланган категория катары кароо; гендерди маданий метафора катары түшүндүрүү гендердик теорияларындын чегинде  жыныс жана гендер маселелери изилденүүдө.
Диссерациялык иште айылдык аялдардын социалдык маселелерин изилдөөдө Э. Дюркгеймдин, Т. Парсонсдун, Р. Мертондун, Р. Бейлсдин структуралык-функционализм теориясы колдонулган. Ошондой эле, гендердик теңсиздиктин конфликт теориясы (Р. Коллинз), марксизм жана неомарксизм теориялары (К. Маркс, Х. Хартман ж.б.) жана психоаналитикалык концепция (З. Фрейд), эркектер менен аялдардын сексуалдуулугунун келип чыгышы (Э. Берн) теорияларына да орун берилген.
Биринчи баптын «Аялдар маселесин чечүүдөгү концептуалдык көз караштар»деп аталганэкинчи бөлүгүндө коомдун социалдыкмаселелерин  иликтөөдөгү гендердик өңүттөгү мамилелер талдоого алынган.
Социалдык көрүнүш болгон гендердик теңсиздик социологиялык, философиялык, психологиялык эмгектерде маанилүү социалдык маселелердин бири катары батыш окумуштууларынын эмгектеринде индивиддин эң зарыл муктаждыктарын канааттандыруу мүмкүнчүлүктөрү менен байланышта, анын критерийлери, деңгээли, гендердик категориялары каралган. 
Аял феноменинин теориялык негиздериндеги айырмачылыктарына карабастан, бардык европалык изилдөөчүлөрдү коомдо “аялдар принцибин” ишке ашыруу мүмкүн эмес деген ишеним бириктирет. Аял өзү миңдеген жылдар бою салттык маданиятты сиңирип отуруп өзүнө-өзү эркектин көзү менен, б.а. “башка” катары карап калган. Бирок, XX кылымдын экинчи жарымынан баштап батыш коомунда аялдардын өздөрүн эркектин көзү менен эмес, өздөрүн аялдык көз карашы менен карап, акырындап өз алдынча баалуулугун таануу калыптанган. 
Феминизм теориясы постмодернисттик, психоаналитикалык, постструктуралисттик багыттарды камтыйт. Идеологиялык жактан - либералдык, интеллектуалдык жана радикалдык багыттар кирет. Радикалдык феминизмкалыптанган социалдык тартиптерди сындап, аларды кайра карап чыгууну жана жаңы коомдук эрежелерди түзүүнү талап кылган. Либералдык феминизм болсо “башка бирок тең” көз карашта туруп, патриархалдык системаны кескин өзгөртүү максаттарын өз алдына койбойт. Интеллектуалдык феминизм чыгармачылык жана саясат чөйрөлөрүнө чыккан келечеги кең социалдык-философиялык теория жана гумандуулуктун тажрыйбасы болуп саналат. Анын башатын постструктуриалистик жана постмодернисттик теориялардын өнүгүшү менен байланышта [119, 131-б.].
Энелик маселесин кароо аялдын баш ийген абалын изилдөөдө жаңы көз карашты жараты. Бала төрөө жөндөмү - аялды эркектен айырмалаган жалгыз касиет. Социологиялык көз карашта, аялдын бала көтөрүү, бала төрөө жана тарбиялоо анын социалдыкжигердүүлүгүн басаңдатып, эркектен көз каранды кылуучу фактор. Мурунку мезгилдин ойчулдары энеликти “аялдардын” көйгөйү катары кабыл алышып, маанилүү маселелердин катарына кошушкан эмес. Феминисттик изилдөөчүлөр аялдардын так ушу бала төрөө жөндөмүнүн аларды социалдык жана маданий кемсинтүүгө негиз болгондугун ачып көрсөтө алышкан.“Аялдын жалгыз маңызы - эне катары кароо, аялдардын маданий, социалдык кызыкчылыктарын, жеке тандоо чөйрөлөрүнөн ажырап калышына алып келген”[31, 53-б.].
Орто Азия таануучулардын теориялык бүтүмдөрүндө негизги орунду аялдардын консервативдик маанайда болушуна өз таасирин тийгизген диний, социалдык, турмуштук жана психологиялык эски түшүнүктөрдүн түйүндүсү болгон ислам маселеси ээлеген. Орто Азиялык аялдын өзгөчөлүгү – анын эски салттарга бекем байлангандыгы. Алар эркектерге караганда исламдын адаттарын бекемирээк тутушат.Аялдардын социалдык-экономикалык абалынын кескин өзгөрүшүнө эки негизги шарт тоскоол болгон. Коом жаңы бийлик камсыз кылган укуктарды колдонууга умтулган аялдарды катуу сындаган жана кодулаган. Аялдардын эмансипациясы мусулман дүйнөсү тарабынан кабыл алынбай,демилгечи аялдар куугунтукка дуушар болушкан. 
Гендер – бул маданиятта тамырланып калган туруктуулуктун да, өзгөрүлүүнүн да элементтери бар социалдык мамилелердин ченеми, билим берүү, кесиптик иш-аракет, бийликке жетишүү, сексуалдуулук, үй-бүлөлүк ролу жана кайрадан жаратуу мамилелериндеги жеке мүмкүнчүлүктөрдү белгилеген социалдык статус.Гендердик теңдикти таануу менен, мамлекет аялдар менен эркектер үчүн бардык атуулдук, саясый жана башка укуктарды жүзөгө ашыруунун тең укугун камсыз кылууга милдеттенет. 1998-жылы Кыргыз Республикасынын Президентинин алдында гендердик саясат боюнча улуттук кеңеш уюштурулган (ПБ № 258, 1998-жылдын 31-июлу).
Ошондой эле иштин бул экинчи бөлүгү жалпы биринчи бап боюнча жыйынтыктарды жана сунуштарды камтыган.
Экинчи бап «Кыргызстандагы аялдар маселесинин социалдыккөрүнүшү» деп аталып өзүнө эки бөлүктү камтыйт. Анда аялдар маселелеринин кыргыз коомундагыбилим берүү, маданият жана социалдык-экономикалык тармактардагы өзгөчөлүктөрү талданган. Биринчи «Аялдар маселесинин билим берүү, маданият жана социалдык-экономикалык тармактардагы көрүнүшү» деп аталган бөлүктө социологиялык булактарда берилгенаялдар маселелери коомдун негизги чөйрөлөрү болгон билим берүү, маданият жана социалдык-экономикалык тармактарга бөлүп каралган: алардын мүнөзүнө жана коомдук өзгөрүүлөргө жараша салттык кыргыз коомундагыгендер жана жыныс түшүнүктөрүнүн социалдык мааниси, “эркек” жана “аял” жүрүш-туруш модели жөнүндөгү стандарттык түшүнүктөр - гендердик стереотиптер талдоого алынган. 
1) Билим берүү тармагындагы гендердик теңсиздикти маселелерин чечүү боюнча  Кыргыз Республикасында аткарылып жаткан иш-чаралар талданган. Мындай алгылыктуу иштерге: КРнын Өкмөтүнүн 2002-жыл 30-июлдагы №504 “Билим баары үчүн” боюнча улуттук иш-аракеттер планы (2002-2015-жылдарга) Токтому, анын экинчи жана бешинчи максаттары базалык билим берүүнүн деңгээлинде гендердик теңчиликке жетишүүгө жана гендердик кодулоону жоюуга багытталган [183]; билим берүү министрлиги тарабынан «Жалпы гуманитардык жана социалдык-экономикалык сабактар» циклине гендерология боюнча бөлүмдүн; факультативдик курстарга «Гендердик саясат», «Гендердик социология» жана «Феминология» сыяктуу сабактарды киргизилиши; гендердик тематика боюнча 20 дан ашык окуу курстарын даярдалып,  жалпы билим берүү мекемелерине айрым сабактарга («Укук», «Адам жана коом», «Биология», «Адеп сабагы») гендердик тематика боюнча сааттардын киргизилгени [183]; КРсынын Улуттук китепканасынын алдында гендердик фондун; ЖОЖдордо мамлекеттик кызматчылар үчүн гендердик маселелер боюнча окутуу жана квалификациясын жогорулатуу системасынын түзүлүшүн атоого болот. Ондон ашык жогорку окуу жайлар окуу пландарына гендердик тематика боюнча курстарды  киргизген [102].
Кыргызстандын калкы жеткиликтүү жогору сабаттуулук деңгээли менен мүнөздөлөт, бул көрсөткүч 1999-жыл калктын 98,7% пайызды түзгөн болсо, 2009-жылы ал 99,2% чейин көтөрүлгөн[85]. Ысык-Көл, Нарын, Чүй областарында жүргүзүлгөн изилдөөлөрүбүздө да билимдүүлүктүн жогорку деңгээли тастыкталган, респонденттердин 39%ын билими жогорку жана толук эмес жогорку билимдүүлөр,үчтөн бир бөлүгүн (29%) орто билимдүүлөртүздү. Ар бир бешинчи респондент (22%) атайын орто, калгандарын башталгыч кесиптик (6%) жана толук эмес орто билимдүүлөр (4%) түзгөн. 
Бул чөйрөдө өкмөттүк эмес уюмдар менен кызматташуу оң натыйжа берди. Мисалы, мектепке «Ыйгарым укуктуу билим» программасын эксперимент катары киргизилип, ага педагогдордон 65 тен ашык гендер боюнча машыктыруучу окутуп даярдалган; «Үй-бүлөлүк тарбиялоого гендердик теңдикти киргизүү» долбоорунун алкагында Нарын, Баткен облустарында тематикалык адабият (ПРООН), электрондук булактардагы, КБАнын адистери иштеп чыккан окуу модулдары менен жабдылган эки ресурстук борбор ачылган, кыздар менен балдардын тең мүмкүнчүлүктөрүн камсыз кылуу, улуттук маданият жана салттар менен байланыштуу үй-бүлөдө түзүлгөн гендердик стереотиптерден арылууга ата-энелер жергиликтүү башкаруу органдарынын жетекчилери үчүн бир катар семинарлар өткөрүлгөн. 
2) КРнын маданият тармагында көп түрлүү маданияттагы билим жана тарбия берүүнүн принциптери жаштарды маданий көп түрдүүлүктү сактоого жана жалпы улуттук руханий нарктарды урматтоого, гендердик теңдикке жетишүүгө шарт түзүүдө. Гендердик стереотиптерди жана гендердик зомбулукту жоюу максатында республиканын маданий эс алуу мекемелери кыздарды ала качуунун, жашы жете элек кыздарга куда түшүүнүн, жашыруун көп аял алуунун мыйзамсыздыгы жөнүндө айрым түшүндүрүү иштерин жүргүзүштү. Жыныстардын ортосундагы теңсиздиктин маданий мүнөзүн баса көрсөтүү үчүн илимге жаңы «гендер» англис тилинде «жыныс» деген түшүнүктөр киргизилген. Англис тилинде «жыныс» деген түшүнүктү билдирүү үчүн эки термин бар: «жыныс-гендер» жана «жыныс-секс». Коомдо аялдар менен эркектердин ролунун эң башкы өзөгү болуп дал маданият санала тургандыгын баса белгилей кетүү керек, маданият жүрүш-туруш эрежелерин белгилеп, эркек-аял мамилелеринин катышуучуларын өз ордуна коёт. 
3) Экономика тармагында азыркы рынок шартында үйдө да, сыртта да негизги оор жүктү аялдар аркалоодо. 2000-ж. улуттук статистикалык комитети жүргүзгөн иликтөө боюнча шаарларда аял күнүнө 231 мүнөт үй жумушу менен алектенсе, эркек 62 мүнөт, айылдарда аял 294 мүнөт эркек 61 мүнөт үй-бүлөгө кызмат аткарат экен. Ю. Н. Крупка белгилеп кеткендей, «...мурунтадан чыныгы «эркектин» же чыныгы «аялдын» деп эсептелинип келген тармактарды, социалдык ролдорду басмырлаган абалда жыныстардын универсалдашуу тенденциясы байкалууда [133, 209-б.]. Мисалы, 2002-ж. жүргүзүлгөн социалдык изилдөөдө 16 жаштан 29 жашка чейинки эркектердин 82,7%ы жана аялдардын 37,8%ы аялдар мамлекетти башкарууга жөндөмсүз  жана үй-бүлө башчысы сөзсүз эркек болушу керек деп ишенишкен [131,11-б.]. 
Бүгүнкү күндөгү аялдардын татаал экономикалык абалын төмөнкү көрүнүштөр мүнөздөйт: (1) негизинен аялдар иштеген тармактардын экономикалык кризистен көбүрөөк жабыр тартышынан улам аялдардын эмгегине болгон талаптын азайышы; (2) 2000-2010-жж. экономикалык жигердүүлүктүн төмөндөшү аялдар арасында 4,9 % ал эми эркектердин арасында 1,9 % болгон; (3) аялдар арасында жумушсуздуктун туруктуу түрдө көбөйүшү. Мисалы, 2011-жылы жалпы жумушсуздардын 53,3%ын аялдар түзгөн; (4) көпчүлүк аялдарда жеке менчик жана ресурстарга ээ болбошу, 2011-жылы аялдар жеке менчик ээлеринин 18%ын, ал эми айыл жергесинде дыйкан чарба ээлеринин - 15%ын гана түзүшкөн; (5) акы төлөнбөгөн аял эмгектеринин үлүшүнүн өсүшү. Эгер 1990-жылы эмгекке жарамдуу аялдардын акы төлөнгөн жана төлөнбөгөн үлүшү айылдарда 25 %ды түзсө, 2011-жылы 11 жана 32 пайызды түзгөн [58, 58-59-бб.].
Экинчи баптын экинчи бөлүгү «Айылдык аялдардын социалдык маселелери:социологиялык талдоо» деп аталып, анда айылдык аялдардын социалдык көйгөйлөрү автордун жеке социологиялык изилдөөлөрүнүн жана кеңири расмий статистикалык маалыматтардын негизинде талдалган.
Айылдын социалдык абалын изилдөө бүгүнкү күндүн маанилүү социологиялык көйгөйлөрүнүн бири. Бул эң олуттуу маселелерден экендигин Кыргызстандын Нарын, Ыссык-Көл, Чуй облустарынын айылдарында 2010-жылы жүргүзүлгөн автордун өздүк конкреттүү социологиялык изилдөөлөрүнүн натыйжалары тастыктады.
18 жана андан жогорку жаштагы жалпы суралгандардын саны 700 респондентти түздү. Бул В. И. Паниоттонун таблицасына ылайык 100 миңден ашык башкы жалпылык үчүн, 5 %дык жол коюлган ката менен, тандалган жалпылыктын көлөмү 400 бирдикти түзүшү жетиштүү болгондуктан [170, 81-82–бб; 182, 64-65–бб.], тандап алуудагы реперезентативдүүлүк толук камсыз болгон. Мындан сырткары ар бир сурамжылоодо жыныстык жана жаш курактык, аймактык өзгөчөлүгүнө жана билим деңгээлине жараша квоталар белгиленген. Бул изилдөөнүн натыйжаларынын ишенимдүүлүгүн дагы жогорулатат. Нарын облусунун тандоо көлөмү 185, Ысык-Көл облусу боюнча 315, Чүй облусунда 200 адамдан куралган. Ошондой эле, ар бир калктуу аймакта жүргүзүлгөн эксперттик сурамжылоонун (айыл өкмөт башчыларынын өкүлдөрү менен) жалпы көлөмү 15 адамды түзүп, ар облус боюнча 5тен респондент алынган. Айылдарда аял жана эркек лидерлери менен жүргүзүлгөн тереңдетилген маектешүүдө жалпы 48 респондент катышкан.Алардын облустар боюнча бөлүнүшү 16 респонденттен туура келет. Тандоо аймактык,жыныстык жана демографиялык өзгөчөлүктөрүнө карата да репрезентативдүү. 
Аялдын жумушта карьера түзүү маселесин боюнча суроого эркектердин 45% аялдар үйдө отурууну каалашат деп, аялдардын 20% гана бул жооптуколдошкон, ал эми 55% карьерасын түптөөгө аракеттенүү пикиринбилдирген. 
Айылдагы приоритеттүү маселелер боюнча суроого жооптор төмөнкү диаграммада берилген (караңыз: 2.1. Диаграмма). 
2.1. Диаграмма – Айылдын приоритеттүү көйгөйлөрү

Аларды чечүү боюнча ишеним экономикалык маселелерди көбүнчө башкаруу тармагында болгондуктан эркектер жакшы билишет деп белгилешкен (эркектр – 52%, аялдар – 4,3%). Башка позициялар боюнча лидерлик аялдарга таандык, социалдык (30,4%), ден соолук (28,3%) жана билим берүү (37%) маселелерин көбүнчө аялдар чече алат деп эсептешкен.
Жергиликтүү айыл тургундарынын аялдардын башкаруудагы болгон
пикири (гендердик өзгөчөлүк) иликтенген.Айыл тургундарына жетекчинин жынысы боюнча суроого эркектер 60,8%, аялдар 18,5% оң жооп алып, көпчүлүк гендердик стереотиптин туткунунда экендиги белгилүү болду. Демек, эркектер жакшы башкарат деген түшүнүк коомубузда сиңип калган, респонденттердин мындай жооптору кызыктуу аргументтер менен шартталган: 
2.1 - Таблица – Эркектердин башкаруусуна келтирилген негизги жоболор
	№
	Жооптор
	Эркектер
	Аялдар
	Баары

	1
	Эркектер табиятынан башкаруучу болушат 
	6,6%
	6,6%
	13,2%

	2
	Эркектер баарын башкарыш керек, анткени алар башкарууга шыктуу
	8,2%
	7,7%
	15,9%

	3
	Эркектер акылдуу болушат
	9,9%
	3,8%
	13,7%

	4
	Эркектер дене-бою менен күчтүү болгондуктан, алар башкарууда коркутуу менен жакшы башкарышат. Алардын буйругун коркконунан аткарышат.
	8,2%
	2,2%
	10,4%

	5
	Билбейм, балким көнүп калдым
	7,7%
	6,1%
	13,8%

	6
	Мен жөн эле аялдардын башкарышын каалабайм
	6,1%
	4,4%
	10,5%

	7
	Башкарган аялдарга сыртынан анча жарашпайт 
	9,9%
	-
	9,9%

	8
	Эркектерге көбүрөөк ишенишет
	7,2%
	5,4%
	12,6%

	
	Жалпысы:
	63,8
	36,2
	100%


2.1 - Таблица көрсөтүп тургандай, башкарууга эркектер ылайыктуу деп макул болгон эркек респонденттердин (64,0%) гана ою гана болбостон, аялдардын да ою экендиги - 36,2% дагы бир ирет айкын көрүнүп турат. Ал эркектердин табияттан башкаруучу болушу, себеби алар алдуу-күчтүү болушат (дене күчү боюнча), же болбосо коомчулук эркектердин башкаруучулукка ылайыктуулугун, лидердик сапатынын болушун «эркектерге көп ишеним арттырышы» менен белгиленген. 
Байланыш тармагындагы ресурстар, б.а. элдин бири-бирине болгон байланышы, аларды колдонуу өзгөчөлүктөрү терең талдоого алынган. Байланыш тармак ресурстарынын бардык түрлөрү: туугандар, коомдук, уруулук жана жердештик кеңири колдонула турганы аныкталаган. 
Изилдөөнүн натыйжаларынын негизинде айыл жергесиндеги аялдардын социалдык-экономикалык көйгөйлөрүн чечүүдө жана бул боюнча чечимдерди кабыл алууда, эң биринчи ал аймактардын потенциалдык өзгөчөлүктөрүн эске алуу менен аракеттер кылуу керек деп жыйынтыкка келебиз.
Үчүнчү бап «Аялдардын укуктарын коргоо жана алардын коомдук жигердүүлүк маселелери» деп аталып, парламенттик демократия шартындагы аялдардын коомдук-саясый жигердүүлүгү, алардын юридикалык укуктары менен катар ислам дининде аныкталган укуктарына талдоо жүргүзүлгөн. Ошондой эле аялдардын саясый чечим кабыл алууга катышуу жана аялдардын бийликке тартылуу маселелери автордун жеке социологиялык изилдөөлөрүнө жана кеңири расмий статистикалык маалыматтардын негизинде талкуулоого багышталган. Ал өзүнө эки бөлүктү камтыйт. Биринчи бөлүк «Аялдардын коомдук жигердүүлүгү жана ага диний укуктардын таасирлери»жөнүндө. Эгемендүүлүктүн алгачкы жылдарындагы жүргүзүлгөн мамлекеттин саясаты жана аялдардын коомдогу абалы, үй-бүлөдөгү ролу жогорку саясатта алардын эркектер менен чогуу иштеп кетишине чоң тоскоолдуктарды пайда кылган. Кыргызстандын парламенттик демократияга өтүшү гендердик өнүгүүгө, үй-бүлөнүн өнүгүшүнө толук шарттарды түзүп берди. 2000-2005-жылдардагы КРсынын Жогорку Кеңешинде 105 депутаттын болгону жетөөсү (6,6%) аял болсо,  2011-жылда Кыргызстандын Парламентинде 22% орунга аялдар шайланган. Бул дагы жакшы көрсөткүчтөрдөн бири. Саясый партиялардын өнүгүшүнө парламенттик түзүлүш зор таасирин тийгизди. 2010-жылдан баштап саясый партиялардын өнүгүшүндө жигердүүлүк байкалып, азыр Кыргызстанда 120 саясый партия катталган. Алардын ичинен 22 партия аялдар тарабынан катталган. Өнүгүп жаткан парламенттик түзүлүш аялдардын бирден бир карьералык өсүшүнө өбөлгө.Парламенттик Кыргызстандагы гендердик теңдик жашоо-турмуш үчүн бирдей шарттарды камсыз кылуу гана эмес, о.э. башкаруу чечимдерин кабыл алуунун бардык тепкичтеринде өкүлчүлүгү жетишсиз көрсөтүлгөн жынысты көтөрүүнү болжолдойт. Шайлоолор саясатка жана башкаруу чечимдерин кабыл алууга аялдарды катышуусун андан ары жогорулатуу үчүн негизги ролду ойнойт.
Гендердик мааниде ислам укуктары менен байланышкан диний тоскоолдуктар айылдык аялдардын коомдук жигердүүлүгүнө терс таасирин тийгизет. Шариятта аялдын укугу гарантияланган эмес, ал укук башка адамдар аркылуу корголгон, анткени Куран милдеттердин негизинде түзүлгөн, ал эми укукту болсо Кудай берет деп айтылган. Исламдын жана мусулман укугунун өзгөчө жоболору мусулман дининдеги эркек гана мамлекет башчысы боло алат деп бекитет. Кээ бир өлкөлөрдө, өзгөчө үй-бүлө, нике, үй-бүлөдөгү мурастоо, камкордук көрүү, көзөмөлдүк кылуу ж.б., мусулман укуктары негизги булактар болуп саналат. Дүйнөнүн 120 өлкөсүндө мусулман коомчулугу бар, 30 өлкөдө ислам мамлекеттик дин болуп жарыяланган. Учурда дүйнөдөгү диндердин ичинен ислам мамлекет жана укук менен өтө тыгыз байланышкан. Мусулман укук формасы бизде да калктын кеңири катмарына зор таасир көрсөтүүдө.
Кыргызстандагы эркек менен аялдын жеке статустарынын теңсиздиги шарият боюнча никеге турууда, аны бузууда айкын көрүнөт. Аялдар коомдук турмушта да, үйдө да укуксуз болушкан. Мусулман аялдын проблемалары боюнча айрым жакшы жактарына карабастан, курандын идеялары патриархаттык үй-бүлөнүн эрежелерин идеалдаштыруунун, эркекти артык коюунун принциптеринен келип чыгат. 
Аялдардын ислам дини ыйгарган укуктарынын чектелүүлүгү, алардын теңсиздиги никелик нормаларда ачык байкалат. Аялдардын укуктары көп аял алуу, аялды баш ийдирүү, анын эмгегин пайдалануу шарттарында айрыкча басмырланган. Көп аял алууга шариятта да, салт болуп келаткан укукта да жол берилген. Ислам кыргыздардын көп аял алуу салтын мыйзамдаштырып гана койгон. Жардылар бир эле аялдуу болгон, байларда 4 аялга чейин болгон. Кичүү аялдар күйөөсүнө да, байбичеге да баш ийишкен. Шариятта «никеге туруу» бул келишимди түзүү негизин түшүндүрөт. Бул келишимдин негизинде аял киши бөлөк болуп, келишим түзгөн эркек үчүн жабык болуп саналбайт. Бир эле макулдук берүү жетишсиз, алүчүн атайын никеге туруунун жоболорун окушат. Энеси балдарды тарбиялоого милдеттүү болгон. Атасы өлсө, балдар анын туугандарына калган. Ажырашкан аял балага болгон укугунан ажыраган. Баланы багып алуу кеңири таралган. Көбүнчө күйөөсү тараптан эркек балдарды асырашкан. Аялдар күйөөлөрүнүн, үйдөгү улуу эркектердин камкордугунда болушкан [101, 195-б.].
Ажырашуу мусулман дининде башка диндерге салыштырмалуу абдан жөнөкөй. Ажырашуу үчүн аялына күйөөсү үч жолу «талак» деген сөздү айтышы жетиштүү. Бул «талак» сөзү «сен мен үчүн аялым эмессиң», «сен бошсуң» дегенди билдирет. Шарият боюнча ажырашуу аялдын оюнан көз каранды эмес. Ошондуктан, ажырашуу максатыжада калса аял тараптанталкууга дагы алынбашы керек. Аялда бир эле ажырашуу жолу бар, ал күйөөсүнүн каалоосу менен [114, 43-б.]. 
Социологдор үй-бүлөлүк турмушта аял-эркектин кызматташтыгын белгилөө үчүн «өнөктөш үй-бүлө» деген түшүнүктү киргизген. ХХ кылымдагы изилдөөлөрдүн негизинде гендердик теңсиздиктин биологиялык теориясы жокко чыгарылып, коомдогу, үй-бүлөдөгү аял менен эркектин тең укуксуздугу маданият тарабынан берилет деп түшүнүү калыптанган. Б. а. «эркектик» жана «аялдык» деген түшүнүктөргө туура келген «маскулиндик» жана «феминдик» түшүнүктөрү табияттан берилбестен, ар түрдүү коомдун жашоо өзгөчөлүгүн жана нормалык түшүнүктөрүн чагылдыраарын белгилеген. Маданият – бул аялдык же эркектик деп белгиленген жүрүш-туруштун баштапкы уюштуруучу жана системалаштыруучу белгиси. «Толук нормалдуу биологиялык өнүгүү өзүнөн-өзү адамды социалдык-психологиялык жана инсандык мааниде эркек же аял кыла албайт. Ал үчүн биологиялык мүнөздөр сезим жана жыныстык өзгөчөлүк түшүнүгү менен байланышта болгон жыныстык роль системасы менен толукталышы керек» [84, 766-767-бб.]. Гендердик изилдөөлөрдүн жыйынтыгында, гендердик айырмалоонун «табигый», «жаратылыштан» болоорун жокко чыгарылган жана аял менен эркек проблемаларын гендердик теңдик (теңсиздик) аркылуу караган социалдык жыныс концепциясы пайда болду. 
Аялдардын эмансипациясы добуш берүү тең укуктуулугун камсыздагандыгы менен маанилүү. Аялдардын добуш берүү укугу алардын бийликке тең катышуусуна толук кепилдик бербейт. Социалдык теңдик үчүн күрөшүү принцибинин түпкү максаты – аялдар менен эркектердин мүмкүнчүлүктөрүн толук ишке ашыруудагы тоскоолдуктарды азайтуу.
Экинчи бөлүк  “Аялдардын саясый укуктары жана аялдардын бийликке тартылышы” деп аталат. Биздин коомду демократиялаштыруу эркек-аялдын теңдештигинин маселелери менен байланышкан көп жоболорду жана салттарды кайрадан карап чыгууга алып келди. Аялдардын чечимдерди иштеп чыгууга тең укуктуу катышышы «жөнөкөй эле адилеттүүлүктүн жана демократиянын талабы» болуп эсептелет. Бирок, соңку жылдарда биздин мамлекетибиздин гендер саясаты көп учурда карама-каршылыктуу жана ыраатсыз мүнөздө болуп жатат. 
Эркектер менен аялдардын кызыкчылыктары негизинен бирдей деген пикир социалдык топ катары бийликте аялдардын өкүлчүлүгүнүн зарылдыгы жок деген тыянакка алып келген. Гендердик стереотиптердин таасири астында калыптангандыктан аялдар да ушундай көз карашта.Бул аялдардын саясат, башкаруу, мамлекеттик кызмат чөйрөсүндөгү пассивдүүлүгүнө өбөлгө түзгөн. Саясатта жана башкарууда пайдаланылгантерминологияларда («аким», «төрага», «аксакалдар кеңеши» ж.б.) көп учурда аялдарга тиешелүү терминдер жок. Ошентип эркектер саясый процесстердин жападан жалгыз легитимдүү катышуучусу болуп эсептелет.
 Адамдын укуктары боюнча бир катар эл аралык документтер, алардын ичинде БУУнун Уставы (1946-ж.), Адам укуктарынын жалпы декларациясы (1948-ж.), Экономикалык, социалдык жана маданий укуктар жөнүндө эл аралык пакт (1966), Жарандык жана саясый укуктар жөнүндө эл аралык пакт (1966) ж. б. кабыл алынган. Ушул негиз болуучу документтерде эркектер менен аялдардын тең укуктуулугунун принциби бекемделген. Бирок, бардык өлкөлөрдө мурдагыдай эле «аялдарга карата кыйла басмырлоочулук» [17] сакталып кала берген. 
Жеке инсандык сапаттардын тизмеси боюнча лидер аялдардын арасында изилдөө жүргүзүлгөн (3.1- табл.). Тегерек столдун катышуучулары кыз балага башкара билүү деңгээлинде тарбия берүү үй-бүлөнүн негизги ресурстарын башкаруу кирет деген жыйынтыкка келишкен. Айылдык аялдар 22 жеке сапаттан 12 сапатты тандап алышты (54,4%). Ал эми маданияттуу болуу, сүйлөшө билүү, өзгөрүүлөрдү сезе билүү, баардыгына жөнөкөй болуу, бой көтөрбөө буларга кирбейт. Тандалган жеке сапаттар айылдык аялдарга жеке өзү үчүн чечим кабыл алууга жардам берет. 
Ал эми коомдук деңгээлде жеке лидерлик сапаттарды көрсөтүү кыйынга турат. Анткени, коомчулук бул ар түрдүү кызыкчылыктары менен бириккен эл. Ошондуктан, тегерек столдун катышуучулары туура белгилеп кеткендей, айылдык аялдар үчүн лидерлик сапаттарды көрсөтүү бир кыйла татаал. Коомчулук жеке сапаттарга өтө күчтүү талаптарды коёт. Ушул шарттарда, изилдөөдө айылдык аялдарга сунушталган 22 жеке сапаттардын арасынан 10 сапат гана көрүнүшү мүмкүн (45,5%) деген пикирди билдиришкен. Жогоруда айтылгандай, коомчулукту эркектер башкарат. Ошондуктан, бийликке умтулган аялдарга коомчулук дагы эң эле болбоду дегенде эрегишкендик менен мамиле кылат. Мындай абалда айылдык аялдардын лидерлик сапаттарынын бир кыйла басмырланып калышына алып келет (45,4%).  
Кыргызстан эгемендүүлүккө ээ болгондон тартып гендер саясаты жагынан маанилүү эл аралык макулдашууларды ратификациялады, улуттук мыйзамдарга өзгөртүүлөр киргизди, гендер мыйзамы кабыл алынды. Алар: 1997-ж. ратификацияланган “Аялдардын саясый укуктары жөнүндө” жана “Аялдарга карата басмырлоонун бардык түрлөрүн жоюу жөнүндө” конвенциялар (CEDAW); КРнын Президентинин  “Кыргызстанда мамлекеттик башкарууга лидер аялдарды тартуу боюнча кадрлар саясатын андан ары өркүндөтүү жөнүндө» Жарлыгы (27.08.2002-ж.); КРнын Президентинин «КРсында гендер саясатын өркүндөтүү боюнча чаралар жөнүндө» Жарлыгы (20.03.2006-ж.); КРнын «КРсында гендер теңдештигин камсыз кылуунун мамлекеттик кепилдиктеринин негиздери жөнүндө» Мыйзамы; КРнын Конституциясынын жаңы редакциясы (27.06.2010-ж.); КРда шайлоолор жөнүндө кодекстин жаңы редакциясы (23.10.2007-ж.) ж.б.
Жогоруда келтирилген документтерден “Аялдарга карата басмырлоонун бардык түрлөрүн жоюу жөнүндө” Конвенция (Кыргызстанда 1997-жылы ратификациялаган) өзгөчө маанилүү. Кыргыз Республикасынын Конституциясынын 16-беренесине ылайык, бул Конвенция улуттук мыйзамдардын бир бөлүгү болуп эсептелет. CEDAWтын моделине ылайык, аялдардын укуктары эки топко бөлүштүрүлгөн: (1) эркектер менен аялдардын укуктарынын иш жүзүндөгү теңдигине жетишилген кезде жоюлуучу; (2) басмырлоочулук деп эсептелбеген, ошондуктан эч качан жоюлбай турган кош бойлуулукту, энеликти коргоого багытталган,камсыздоо ж.б. укуктар.
БУУнун аялдарды басмырлоону жоюу боюнча комитети CEDAWты турмушка ашыруу боюнча Кыргызстандын улуттук эсебин эки жолу (2000-ж. жана 2004-ж.) карап чыгуудан кийин КРсынын Өкмөтүн шайлануучу жана дайындалуучу органдардын курамында аялдардын көрсөтүлүү деңгээлин жогорулатууга багытталган чараларды чыңдоону талап кылып, аларды турмушка ашырууга чакырган. Гендердик атайын чараларды шайлоо мыйзамына киргизүүнү жактап, гендердик эксперттердин тобу жана жарандык коомдун демилгелүү аялдар сектору Президенттин атайын өкүлү менен бирдикте чоң иш жүргүзүшкөн. Натыйжада, КРсынын шайлоо жөнүндө кодексинин жаңы редакциясына аялдар үчүн квоталар каралган 72-берене киргизилген. Анда: «Талапкерлердин тизмесин аныктоо учурунда саясый партия өкүлчүлүктү эске алууга милдеттүү: эркектин же аялдын өкүлдөрүнүн 70тен ашпаган пайызы, мында саясый партиялардан көрсөтүлгөн эркектердин жана аялдардын талапкерлеринин тизмелеринде кезектүүлүктүн айырмасы үч позициядан ашып кетүүгө тийиш эмес…» деп айтылган [95]. 
Гендердик саясатты калыптандырууга, иш жүзүндө чыныгы теңдикти жүзөгө ашырууга эркектер менен аялдар тең катышмайынча ийгилик болбойт. Буга байланыштуу бардык деңгээлдерде чечимдерди кабыл алуу процессине аялдарды тартуу үчүн шарттарды түзүү өтө актуалдуу. 
КОРУТУНДУ
Корутундулапайтканда, «гендер» түшүнүгү жана аны аныктап, изилдөө XX кылым жана XXI кылымдын башынын көрүнүктүү маданий иштери болуп саналат. Философия, социология, психология, лингвистика, саясый башкаруу, билим берүү, көркөм өнөр чыгармачылыгы сыяктуу областтарда жана социалдык тармактагыгендердик изилдөөлөргендердик теңсиздиктин бар экендигин тастыктады.
1) «Эркек» менен «аялдын» биологиялык өзгөчөлүктөрүн билдирген биологиялык жыныстан (sex) айырмаланып, социалдык жыныс деп аталган «гендер» (gender) категориясынын социология үчүн мааниси чоң. Кыргызстанда социология илиминде аял менен эркек көйгөйлөрүн гендердик теңдик (теңсиздик) призмасы  аркылуу караган“социалдык жыныс” концепциясы кеңири талдана элек. Аялрепродукциялык жана жыныстык тарбиялоодо, б.а. социалдашуу процессиндекоомдогу адамдын жынысты аныктоочу социалдык жана маданий негиздерди өздөштүрүү аркылуу, аял болуп төрөлбөй, аял болуп калыптанат. Бул  аялдын эркек менен теңдигинин дагы бир далили. Б.а., биологиялык өнүгүү өзүнөн-өзү адамды социалдык, психологиялык жана инсандык мааниде эркек же аял кыла албайт. Ал үчүн биологиялык мүнөздөр жыныстык роль системасы менен байланышта болгон сезим жана жыныстык өзгөчөлүк түшүнүгү менен толукталышы керек. Социалдык жыныс түшүнүгү гендердик айырмалоонун «табигый», «жаратылыштан» болоорун жокко чыгарды.
2) Коомдо аялдар эркектерден калышпаган билим деңгээлине, аялдар менен эркектердин ролунун эң башкы өзөгү болгон маданият тармагындагы гендердик стереотиптерди жана зомбулукттарды жоюу максатындагы иш чараларга  карабастан, азыркы рынок шартында үйдө да, сыртта да негизги оор жүктү аялдар аркалоодо. Улуттук статистикалык комитеттин маалыматы боюнча, айылдаүй тиричилигинде аял орточо бир күндө 294 мүнөткө, эркек 61 мүнөткө чейин кызмат аткарат. Бүгүнкү күндөгү аялдардын татаал экономикалык абалын төмөнкү көрүнүштөр мүнөздөйт: (1) экономикалык кризистен аялдар иштеген тармактардын көбүрөөк жабыркашынан улам аялдардын эмгегине болгон талаптын азайышы; (2) аялдар арасында жумушсуздуктун туруктуу түрдө көбөйүшү; (3) көпчүлүк аялдардын жеке менчикке жана ресурстарга ээ болбошу; (4) аялдардынакы төлөнбөгөн үй эмгегинин үлүшүнүн өсүшү.
3) Ар бир коомдо, өзгөчө көп маданияттуу жана көп улуттуу коомдордо гендердик айырмачылыкты эске алуу керек. Эркекке же аялга ылайыктуу деген нерселер ар башка муунда, этникалык маданиятта жана диний топтордо айырмаланат.Коом жана үй-бүлө кенже курактан баштап эле жыныстарга ар түрдүү социалдык багыттарды берет. Ошондуктан, адамдардан жынысына жараша жүрүш-туруш күтүлөт. Бала өзүнүн биологиялык жынысына жараша үй-бүлө, коомдук пикир, билим берүү тармагы, маданият аркылуу өзүнүн катуу чектелген социалдык жүрүш-турушунун, ролдорунун жана социалдык күтүүлөрдүн алкагына кирет. Натыйжада, балдар эркектер менен аялдардын ролу, абалы жана милдети жөнүндө коомдогу гендердик пикирлерге негизделген тиешелүү социалдык нормаларды, дөөлөттөрдү жана жүрүш-туруш эрежелерин өздөштүрүшөт.Ар кандай шарттардааялдар социалдашуунун объекти же субъекти гана болбостон, ал социалдашуунун курмандыгы да болуп калышы мүмкүн.
4)Айылдагы социалдык процесстерди талдоо айыл коомчулугунун турмушундагы көптөгөн көмүскө факторлорун тереңирээк түшүнүүгө жана андагы коомдук мамилелердин системасын, багыттарын, баалуулуктарын жаңы көз карашта көрүүгө мүмкүнчүлүк түзгөн. Эркектер тарабынан адамзаттын тарыхын, бардык социалдык институттарды, руханий байлыктарды, баалуулуктарды энчилеп алгандыгын, ал жалпы адамзатынын атынан сүйлөгөнү менен анын жарымынтүзгөн аялзатынын кызыкчылыктарын жана талаптарын көңүлгө албай келгендиги биздин аң-сезимибизден сырткары калып келген факт катары ачыкка чыкты. 
5)Айылдык аялдардын социалдык өнүгүү маселелеринин чоң жана татаал бөлүгүн жашоо сапатын, айыл калкын маданий тейлөөнү жакшыртуу жана психологиясын өзгөртүү түзөт. Азырынча турмуш-тиричилик талаптарын канааттандыруунун түрлөрү өтө жай өзгөрүүдө. Кыргызстанда «аялдар маселесин» чечүү ‒ жалпы адамзаттык мамилелер менен бир катар улуттук өзгөчөлүктөр, өзүнчө баалуулуктар,каада-салттар жана кыргыз үй-бүлөлөрүндөгү өз ара мамилелердин өзгөчөлүктөрү менен аныкталат. Алар: кыргыздар үчүн адамды урматтоо, гуманисттик баалуулуктарды жактоочулук, көп балалуулук, жамаатчылдык, коомдук пикир менен эсептешүүгө умтулуу, улуттук салт-санааларды сактоонун, үй-бүлөнүн туруктуулугун чындоонун, балдарды тарбиялоонун маанилүүлүгү ж.б. Азыркы учурда аялдар проблемасын улуттук, региондук, диний өзгөчөлүктөрүн жана эл аралык практиканы эске алуу менен чечүү керек. 
6) Мамлекеттин гендердик саясаттын калыптандырууга жана жүзөгө ашырууга эркектер менен аялдар тең укуктуу катышмайынча ийгиликтүү боло албайт. Буга байланыштуу бардык деңгээлдерде чечимдерди кабыл алуу процессине аялдарды тартуу үчүн шарттарды түзүү жана камсыз кылуу жөнүндөгү маселени чечүү өтө актуалдуу. Гендердик теңдик – бул юридикалык, социалдык, саясый жана аткаруу чөйрөлөрүндөгү бардык адамдардын тең абалы. Гендердик теңдиктин курамдык бөлүгү болуп төмөнкүлөр саналат: тең укуктар, тең жоопкерчилик, тең мүмкүнчүлүктөр, жыргалчылыктарга тең жеткиликтүүлүк жана теңдеш өнөктөштүк мамилелер. 
СУНУШТАР
1. Өлкөбүздөгү айылдардын социалдык жана экономикалык туруктуулугун көтөрүү жана айылдык жарандардын сапаттуу жашоо шарттарын камсыздоо үчүн аялдарга жумушчу орундарын түзүү.
2. Аялдарды колдоого багытталган атайын чараларды киргизүү компетенттүүлүктү талап кылат. Ага аялдарды да, эркектерди да даярдоо жана окутуу зарыл компоненттер болуп эсептелет. Ошондой эле, гендер саясатын иштеп чыгууга жана турмушка ашырууга жооп бере турган жергиликтүү өз алдынча башкаруу деңгээлиндеги айыл өкмөттөрүн окутууга зарыл.
3. Социалдык жана экономикалык чөйрөдөгү аялдарга карата сунуш кылынып жаткан кайсы реформалар болбосун түшүнүк катары жакырчылыкка таасир тийгизүүнүн көз карашынан эмес, жандуу адамдар катары жардылардын абалын өзгөртүү көз карашынан каралууга тийиш. Минималдуу кызмат акыны жашоо минимумунун деңгээлине чейин жеткирүү багытындагы өкмөттүк саясый-экономикалык программасын иштеп чыгуу.
4. Аялдарга келтирилген зыянды компенсациялоо багытындагыулуттук мыйзамдарды өнүктүрүү.Жарды аялдарга акысыз адвокаттык жардам, акысыз саламаттык сактоо жана билим алуу механиздерине жетишүүнү камсыз кылуу.
5. Аялдардын жигердүү ишмердиги үчүн реалдуу шарттарды түзүп берүү.Мисалы, аларды жеке секторлорго, үй-бүлөлүк бизнеске тартуу, аялдарга кредит берүүнүн мамлекеттик ж.б. системасын, аялдардан жумушчу кадрлардан кесиптик жактан даярдоо системасын түзүү боюнча өкмөт тарабынан улуттук программа иштеп чыгуу.

Диссертациялык иш айылдык аялдардын азыркы учурдагы социалдык маселелерин социологиялык талдоого арналган.
Диссертациялык изилдөөнүн объекти: Кыргызстандын айылдык аялдар алынган.
Диссертациялык изилдөөнүн максаты:Кыргызстандын айылдык аялдарынын заманбап социалдык маселелерин  теориялык жана эмпирикалык талдоо, азыркы шарттардагы айылдык аялдардын социалдык өнүгүшүнө жана кыргыз коомундагы гендердик мамилелерге терс таасирлерин тийгизген негизги себептерди жана факторлорду социологиялык усулдарды колдонуу менен ачып берүү. 
Диссертациялык изилдөөнүн усулдары: айылдык аялдардын социалдык маселелери көбүнесе түзүлүштүк – кызматтык парадигманын көз карашында изилденген, бул изилденүүчү маселени дыкаттык менен талдоого жана анын ички механизмдерин да ачууга мүмкүндүк берген. Ошондой эле, талдоо жана синтездин диалектикалык биримдиги, системалык талдоо, салыштырмалуу талдоо сыяктуу социологиялык усулдар колдонулган. 
Диссертациянын натыйжаларынын илимий жаңылыгы: Диссертацияда Кыргызстандын айылдык аялдарынын заманбап социалдык маселелери, анын коомдук көрүнүшү, аялдардын укуктарын коргоонун мыйзамдык негиздери жана алардын өз ара байланыштары каралган. Аялдар маселелерин изилдөөдөгү концептуалдык көз караштар, алардын билим берүү, маданият жана социалдык-экономикалык чөйрөлөрдөгү көрүнүшү, аялдардын коомдук жигердүүлүгү жана ислам укуктары, алардын саясый укуктары жана аялдардын бийликке тартылышы талданган. Айылдык аялдардын учурдагы социалдык маселелери менен алардын коомдук жигердүүлүгүнүн органикалык байланышы ачылып көрсөтүлгөн. Кыргыз коомундагы гендердик мамилелердин маданий, саясый жана диний укуктук өңүттөрү аныкталган.
Пайдалануу даражасы жана сунуштар: Иштин материалдары студенттерге билим берүүдө социологиялык предметтерди окутууда колдонулууда. Диссертациянын негизги жыйынтыктары жана жоболору мамлекеттик бийлик органдарынын гендердик саясатын жүргүзүү боюнча практикалык ишмердүүлүгүндө колдонулушу мүмкүн. 
Колдонуу областы: Изилдөөнүн натыйжалары кыргызстандын айылдык аялдарынын социалдык маселелери жөнүндөгү билимдин кеңейишин камсыз кылат жана алардын көйгөйлөрүн андан ары тереңдетип изилдөөдө жана кыргызстан коомунда гендердик теңдикке жетишүү жана гендер мамилелерди заманбап коомдун жаңы өнүгүү шарттарына шайкеш келген багытта жөнгө салууда колдонулушу мүмкүн.

Диссертационная работа посвящена социологическому анализу современных социальных проблем сельских женщин.
Объект исследования: сельские женщины Кыргызстана. 
Цель работы: теоретический и эмпирический анализ современных социальных проблем сельских женщин Кыргызстана и на основе социологических исследований раскрыть основных причин и факторов, негативно влияющих на социальное развитие сельских женщин в современных условиях и гендерным отношениям в кыргызском обществе.  
Методы исследования: социальные проблемы сельских женщин исследованы преимущественно с точки зрения парадигмы структурного функционализма, что способствовало детальному анализу и раскрытию внутренних механизмов изучаемой проблемы. А также, использованы методы диалектического единства анализа и синтеза, системный анализ, сравнительно – исторический анализ, метод экстраполяции в моделировании, методы исторической социологии. 
Полученные результаты и их новизна: В диссертации рассмотрены современные социальные проблемы сельских женщин Кыргызстана, их общественное проявление, законодательные основы защиты прав женщин и их взаимосвязи. Проведен анализ концептуальных взглядов изучения проблем женщин, их проявлений в образовательной, культурной и социально-экономической сферах, а также, общественная активность женщин и исламские права, их политические права и привлечение женщин к власти.  Раскрыта органическая связь между современными социальными проблемами женщин и их общественной активностью. Определены культурные, политические и правовые тенденции в гендерных отношениях кыргызском обществе. 
Степень использовании или рекомендации по исследованию: Материалы работы используются в обучении студентов в преподавании социологических дисциплин. Основные результаты и положения диссертационной работы могут быть применены в практической деятельности органов государственного управления в проведении гендерной политики. 
Область применения: Результаты исследования способствуют расширению знания о социальных проблемах сельских женщин  Кыргызстана и могут быть применены в более глубоком исследовании их проблем, в обеспечении гендерного равенства в кыргызстанском обществе и в регулировании гендерных отношений в адекватном направлении к новым условиям развития современного общества.

The thesis is devoted to the sociological analysis of contemporary social problems of rural women.
Object of research: rural women of Kyrgyzstan.
The purpose of work: theoretical and empirical analysis of contemporary social problems of rural women in Kyrgyzstan and based on case studies to reveal the underlying causes and factors affecting the social development of rural women in the modern environment and gender relations in the Kyrgyz society.
Methods of research:social problems of rural women studied mainly in terms of the paradigm of structural functionalism, which contributed to a detailed analysis and disclosure of the internal mechanisms of the problem being studied. Also, the method of dialectical unity of analysis and synthesis, system analysis, comparative - historical analysis, extrapolation in modeling, methods of historical sociology.
The results obtained and their novelty: The thesis deals with modern social problems of rural women in Kyrgyzstan, their public displays, legislative framework to protect the rights of women and their relationships. The analysis of conceptual views to study the problems of women and their manifestations in the educational, cultural, social and economic spheres, as well as, the social activity of women and Islamic law, their political rights and involvement of women in power. Disclosed an organic connection between the modern social problems of women and their social activity.Determined by cultural, political and legal trends in gender relations Kyrgyz society.
The degree of use or recommendation of the study:Materials used in the training of students in the teaching of sociological disciplines. Main results and position of the thesis can be applied in practice government in gender politics.
 Scope: The study enhances knowledge about the social problems of rural women in Kyrgyzstan and can be applied in a more profound study of the problems in achieving gender equality in the Kyrgyz society and in the regulation of gender relations in the adequate direction to the new conditions of modern society.

